
Ágrip 

Verkefnið fjallar um verkefnamiðað nám og kennslu og hvernig hægt er að nýta það í 

stærðfræðikennslu. Verkefnið er í tveimur hlutum þar sem annars vegar er um að ræða 

greinargerð þar sem fjallað er um verkefnamiðað nám á fræðilegum grundvelli og hvernig 

hægt er að nota það í námi og kennslu í stærðfræði. Hins vegar er handbók og raunverkefni 

ásamt kennsluleiðbeiningum sem kennarar geta nýtt sér við innleiðingu á verkefnamiðuðu 

námi. Raunverkefnið er hugsað fyrir nemendur á miðstigi og er unnið út frá hæfniviðmiðum 

aðalnámskrár og tekið er mið af námsefni ætluðu miðstigsnemendum. Vekefnalýsingin er 

sett fram á skýran og skilvirkan máta og vonast er til að bæði þeir kennarar sem hafa reynslu 

af verkefnamiðuðu námi og þeir sem eru að stíga sín fyrstu skref geti nýtt sér verkefnið. 

Kennsluleiðbeiningar eins og þessar eru ætlaðar til þess að hjálpa kennurum að leiðbeina 

nemendum í gegnum verkefnið. Þær eru ekki heilagar og kennarar eiga að geta aðlagað þær 

að sínum nemendum og þörfum þeirra.  

Fjölbreyttir kennsluhættir eru mikilvægir í öllu skólastarfi, á öllum skólastigum og í öllum 

námsgreinum. Fjölbreytt stærðfræðikennsla er lítil sem engin í grunnskólum landsins og það 

getur reynst kennurum erfitt að beita fjölbreyttum kennsluaðferðum í stærðfræði. Það er 

mikilvægt að finna lausn á þeim vanda og ég tel að verkefnamiðað nám geti spilað stóran 

þátt í því að innleiða fjölbreyttari stærðfræðikennslu í grunnskólum hér á landi. Að því sögðu 

þá þarf fyrst og fremst að vera vilji fyrir breytingum í skólakerfinu og áhugi fyrir nýjum 

lausnum og leiðum í námi og kennslu í stærðfræði.  

Formáli 

Þetta verkefni er lokaverkefni mitt til B.Ed.-prófs í grunnskólakennarafræði við 

Menntavísindasvið Háskóla Íslands. Verkefnið er komið til vegna áhuga sem ég fékk á 

verkefnamiðuðu námi þegar ég hóf störf við Helgafellsskóla haustið 2019. Þessi áhugi hefur 

aukist með tímanum og orðið stór hluti af starfi mínu sem kennari. Ég vil þakka stjórnendum 

Helgafellsskóla fyrir að sýna mér mikið traust og leyfa mér að prófa mig áfram með 

verkefnamiðað nám og kennslu. Sérstakar þakkir fær Sigríður Helga Sigurðardóttir, 

deildarstjóri í Helgafellsskóla, en hún er mikil talskona verkefnamiðaðs náms og hjálpaði mér 

meðal annars við að afla mér fræðilegra heimilda við gerð þessa verkefnis. Ég vil einnig þakka 

Guðbjörgu Pálsdóttur, leiðbeinanda mínum, fyrir einstaka þolinmæði og skilning. Mikil vinna 

og tími hefur farið í greinargerðina annars vegar og handbókina hins vegar. Ég má því til með 

að þakka fjölskyldu minni fyrir stuðninginn sem hún hefur sýnt mér í gegnum allt ferlið.  

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim samkvæmt 

bestu vitund. Ég vísa til alls efnis sem ég hef sótt til annarra eða fyrri eigin verka, hvort sem 

um er að ræða ábendingar, myndir, efni eða orðalag. Ég þakka öllum sem lagt hafa mér lið 

með einum eða öðrum hætti en ber sjálf ábyrgð á því sem missagt kann að vera. Þetta 

staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

 

http://www.hi.is/is/skolinn/sidareglur

1 Inngangur  

Þetta verkefni er tvíþætt, annars vegar fræðileg greinargerð og hins vegar handbók sem 

inniheldur raunverkefni og kennsluleiðbeiningar fyrir verkefnamiðað nám í stærðfræði. Í 

greinargerðinni mun ég útskýra hvað felst í verkefnamiðuðu námi og hvers vegna kennarar 

ættu að velja verkefnamiðað nám í stærðfræðikennslu. Ég mun notast við fræðilegar 

heimildir máli mínu til stuðnings. Greinargerðin skiptist í fjóra kafla þar sem meðal annars 

verður fjallað um skipulag og framkvæmd verkefnamiðaðs náms, námsefni og hæfniviðmið í 

stærðfræðikennslu. Ítarlega verður fjallað um handbókina, raunverkefnið og 

kennsluleiðbeiningarnar sem því fylgja. Áhugi minn á verkefnamiðuðu námi kviknaði þegar 

ég hóf störf við Helgafellsskóla í Mosfellsbæ fyrir um tveimur árum síðan. Í Helgafellsskóla er 

rík áhersla lögð á verkefnamiðað nám og kennslu á öllum skólastigum og ber kennurum að 

vinna eftir þeirri hugmyndafræði sem einkennir verkefnamiðað nám.  

Í aðalnámskrá grunnskóla (2011) er áhersla lögð á fjölbreytta kennsluhætti og einnig 

mikilvægi þess að nemendur tileinki sér sjálfstæð vinnubrögð. Verkefnamiðað nám gerir 

nemendum kleift að nýta fjölbreyttar leiðir til þess að afla sér þekkingar auk þess sem það 

eykur áhuga og sjálfstæði nemenda. Einnig hafa rannsóknir sýnt að verkefnamiðað nám 

hefur jákvæð áhrif á kennara og upplifun þeirra af eigin kennslu. Kennarar upplifa meiri 

ánægju í starfi og finnst kennslan verða meira gefandi (Larmer, Mergendoller og Boss, 2015). 

Hægt er að horfa á verkefnamiðað nám sem kennsluaðferð eða kennsluumhverfi sem má 

nota á ýmsan hátt. Verkefnamiðuðu námi fylgir oft samþætting námsgreina og getur það 

auðveldað kennurum að mæta hæfniviðmiðum aðalnámskrár grunnskóla. Með 

verkefnamiðuðu námi verður til grundvöllur fyrir nemendur og kennara til þess að komst að 

því hvaða leiðir henta hverjum og einum og skapa þannig vettvang fyrir nemendamiðað nám. 

Hugtakið verkefnamiðað nám kemur víða fyrir í verkefninu og er það íslensk þýðing á enska 

hugtakinu project based learning eða PBL. 

2 Um verkefnamiðað nám 

Í þessum kafla verður fjallað um verkefnamiðað nám sem kennsluaðferð og 

hugmyndafræðina sem liggur þar að baki. Farið verður yfir þær námskenningar sem 

kennsluaðferðin byggir á og hvernig hugmyndir heimspekingsins John Dewey tengjast henni 

með beinum og óbeinum hætti. Einnig verður farið yfir skipulag verkefnamiðaðs náms og 

fjallað verður um gullverkefni sem gefin voru út af Buck Institute for Education árið 2015. 

Gullverkefni eru rammi í kringum verkferli kennsluaðferðarinnar og eru ætluð sem 

leiðbeiningar fyrir kennara sem hafa áhuga á að vinna með verkefnamiðað nám. Farið verður 

yfir hvernig hægt er að nýta gullverkefni í stærðfræðikennslu og greint verður frá þeim 

hæfniviðmiðum í stærðfræði sem eiga við verkefnamiðað nám. 

2.1 Verkefnamiðað nám sem kennsluaðferð 

Verkefnamiðað nám er oft tengt við heimspekinginn John Dewey og hugmyndir hans, en 

hann er þekktur sem einn af frumkvöðlum verkhyggju. Verkhyggja er námskenning þar sem 

litið er á þekkingu sem hluta af virku ferli þar sem hún er ekki einungis niðurstaða 

þekkingaröflunar. Dewey hafði framúrstefnulegar hugmyndir um skólastarf og talaði meðal 

annars um mikilvægi tengsla milli samfélags og skóla (Dewey, 2010). Dewey gagnrýndi 

hefðbundinn skóla og hefðbundnar leiðir í kennslu þar sem tilgangur kennslunnar væri að 

nemendur lærðu fyrir fram ákveðnar lausnir utan að. Hann taldi mikilvægt að skapa 

námsumhverfi sem hvetti nemendur til gagnrýnnar hugsunar og að nemendur fengjust við 

vitsmunaleg verkefni sem væru hæfilega krefjandi og vektu áhuga þeirra. (Dewey, 2010, bls. 

136). Samkvæmt Dewey (2010) var hlutverk kennara að leiðbeina nemendum og styðja þá í 

gegnum nám sitt. Hann var alfarið á móti því að kennarinn væri allsráðandi eins og í 

hefðbundinni kennslu. Hugmyndir Deweys eiga mjög vel við verkefnamiðað nám því það er 

talið ýta undir sjálfstæði og virkni nemenda.  

Í bók sinni Litróf kennsluaðferðanna (2013) skiptir Ingvar Sigurgeirsson kennsluaðferðum 

í níu flokka. Flokkur níu fjallar um sjálfstæð og skapandi viðfangsefni og hefur hann fjóra 

undirflokka: þemanám, sviðsetningu, söguaðferð og raunveruleg viðfangsefni. Þessar 

kennsluaðferðir eiga það allar sameiginlegt að nemendur eiga að leysa umfangsmikil og 

krefjandi verkefni sem eru oftast viðfangsefni og vandamál í umhverfi þeirra og lífinu sjálfu. 

Nemendur taka virkan þátt í að skipuleggja verkefnin og geta þannig haft áhrif á eigið nám. 

Hlutverk kennara er fyrst og fremst að leiðbeina nemendum í gegnum verkefnin og gefa 

þeim ráð sem nýtast við framkvæmd þeirra. Lilja M. Jónsdóttir (1996) lýsir þemanámi sem 

heildstæðu viðfangsefni sem felur í sér samþættingu námsgreina þar sem nemendur leggja 

ýmislegt af mörkum bæði sem einstaklingar og í hópi. Mikilvægt er að nemendur fái reynslu 

og skapi þekkingu með athugunum og prófunum á ýmsum úrlausnarefnum. Nemendur afla 

sér upplýsinga, flokka þær, skrásetja og miðla þeim svo til samnemenda sinna og annarra 

með ýmiss konar aðferðum.  

Suzie Boss (2013, bls. 5) lýsir verkefnamiðuðu námi sem kennsluaðferð þar sem áhersla 

er lögð á að virkja innri áhugahvöt nemenda. Nemendur glíma við raunveruleg vandamál 

sem hrífa þá og skipta þá máli. Einnig fá nemendur að taka þátt í vali á viðfangsefni til að 

virkja áhugahvöt þeirra enn frekar. Boss (2013) telur verkefnamiðað nám undirbúa 

nemendur fyrir lífið utan veggja skólans og þátttöku í lýðræðislegu nútímasamfélagi. 

Nemendur læra að taka erfiðar og vel upplýstar ákvarðanir sem getur nýst þeim vel í 

framtíðinni á öllum sviðum hins daglega lífs. Samkvæmt þessu er verkefnamiðað nám mjög 

greinilega nemendamiðað og auðvelt er að líkja kennsluháttum verkefnamiðaðs náms við 

kennsluaðferðir á borð við þemanám og samþættingu námsgreina. 

2.2 Skipulag og framkvæmd: Gullverkefni 

Árið 2015 gaf Buck Institute for Education út gullverkefni sem ætluð eru sem eins konar 

kennsluleiðbeiningar fyrir kennara í verkefnamiðuðu námi. Með gullverkefnunum skapast 

skýrari rammi í kringum nám og kennslu í verkefnamiðuðu námi. Í gullverkefnum er farið í 

gegnum fyrir fram ákveðið ferli sem greint verður ítarlega frá hér á eftir. Ferlið skiptist í sjö 

þrep þar sem hvert þrep hefur ákveðinn tilgang í heildarferlinu og skipta öll þrepin miklu máli 

(Larmer, Mergendoller og Boss, 2015).  

Fyrsta þrepið fjallar um val á viðfangsefni og rannskóknarspurningu. Viðfangsefnið þarf 

að vera bæði krefjandi og spennandi fyrir nemendur. Helst þarf að setja fram 

rannsóknarspurningu sem vekur strax áhuga nemenda (Sigríður Helga Sigurðardóttir, 2018).  

Þrep tvö fjallar um rannsóknarvinnuna, frekari spurningar nemenda og þekkinguna sem 

skapast við rannsóknina. Nemendur öðlast betri skilning á viðfangsefninu með því að varpa 

fram spurningum sem þeir vinna svo í að svara. Með þessu er líklegra að nemendur komi til 

með að nýta sér þá þekkingu sem þeir öðlast í verkefnavinnunni en með hefðbundinni 

kennslubókarvinnu (Sigríður Helga Sigurðardóttir, 2018). 

Þrep þrjú fjallar um tengingu viðfangsefnis við raunveruleikann. Verkefnið þarf að snerta 

daglegt líf nemenda og vera eins áþreifanlegt fyrir þeim og hægt er (Sigríður Helga 

Sigurðardóttir, 2018). 

Þrep fjögur fjallar um sjálfstæði og ákvarðanatöku nemenda. Í gegnum verkefnið þurfa 

nemendur að taka ákvarðanir sem þeir þurfa að rökstyðja með þeirri þekkingu sem þeir hafa 

aflað sér um viðfangsefnið. Þetta þjálfar nemendur í gagnrýnni hugsun og ýtir undir 

sjálfstæði þeirra (Sigríður Helga Sigurðardóttir, 2018). 

Þrep fimm fjallar um ígrundun á eigin vinnu og reynslu. Mikilvægt er að nemendur 

ígrundi og leggi mat á eigin vinnu í gegnum ferlið. Það sem er mikilvægast að nemendur geri 

grein fyrir eru gæði verkefnavinnunnar, erfiðleikarnir sem þeir mættu og leystu í gegnum 

ferlið og lokaniðurstaða rannsóknarinnar. Kennarar þurfa einnig að ígrunda og leggja mat á 

þessa þætti og þá helst hvernig nemendum gengur að leysa verkefnið og í hvaða erfiðleikum 

þeir lenda. Þetta er mikilvægt fyrir kennara að skoða svo þeir geti haldið áfram að þróa 

verkefnið (Sigríður Helga Sigurðardóttir, 2018). 

Þrep sex fjallar um uppbyggjandi gagnrýni og nákvæma endurgjöf. Kennarar þurfa að 

meta nemendur jafnt og þétt í gegnum ferlið og þurfa að hafa í huga hvernig nemendur 

vinna saman og hvað nemendur geti bætt í gegnum verkefnavinnuna. Gott er að nemendur 

fái endurgjöf frá kennara oftar en einu sinni í gegnum ferlið og er þá endurgjöfin hugsuð sem 

tækifæri fyrir nemendur til þess að bæta sig og gera enn betur. Einnig er mikilvægt að 

nemendur læri að meta gæði verkefnavinnu samnemenda sinna og fái tækifæri til að gefa 

hvert öðru endurgjöf (Sigríður Helga Sigurðardóttir, 2018). 

Þrep sjö fjallar um framsetningu á lokaniðurstöðum verkefnavinnunnar. Mikilvægt er að 

nemendur fái tækifæri til að koma niðurstöðum verkefnavinnunnar á framfæri. Hægt er að 

notast við alls konar leiðir til að kynna verkefnin og afrakstur þeirra. Þetta gefur nemendum 

oft ástæðu til að leggja meiri vinnu í verkefnið og skila af sér verkefni sem þeir eru stoltir af 

að sýna og kynna fyrir öðrum. Allt spilar þetta saman í að virkja nemendur og ýta undir 

áhugahvöt þeirra (Sigríður Helga Sigurðardóttir, 2018). 

2.3 Verkefnamiðað nám og kennsla í stærðfræði 

Verkefnamiðað nám getur hentað vel í stærðfræðikennslu eins og annarri kennslu í öllum 

námsgreinum. Þegar rannsóknir sem gerðar hafa verið í gegnum tíðina á verkefnamiðuðu 

námi eru skoðaðar kemur í ljós að nemendum sem stunda verkefnamiðað nám í stærðfræði 

gengur yfirleitt betur að tengja viðfangsefnið við daglegar athafnir og eru því líklegri til að 

nýta sér þekkinguna sér til góðs. Jo Boaler (1998) gerði rannsókn á tveimur nemendahópum 

þar sem annar hópurinn var í verkefnamiðuðu stærðfræðinámi en hinn í hefðbundnu 

stærðfræðinámi. Rannsóknin fór fram á þriggja ára tímabili og leiddi í ljós að þeir nemendur 

sem stunduðu verkefnamiðað stærðfræðinám þróuðu skilning sinn á stærðfræðihugtökum 

sem þeir gátu svo nýtt sér mun betur en nemendur í hefðbundnu stærðfræðinámi þar sem 

megináherslan var á getu nemenda í prófum (Boaler, 1998).  

Umfangsmikil rannsókn sem gerð var á starfsháttum grunnskóla hér á landi á árunum 

2009-2013 sýnir að hefðbundin og bein kennsla er algengasta aðferðin sem 

grunnskólakennarar notast við í sinni kennslu. Í sömu rannsókn sýna niðurstöður fram á að 

kennslan er oftast bekkjarmiðuð frekar en einstaklings- eða nemendamiðuð og sjaldan er 

tekið tillit til stöðu hvers og eins nemanda (Ingvar Sigurgeirsson, Amalía Björnsdóttir, 

Gunnhildur Óskarsdóttur og Kristín Jónsdóttir, 2014). Í aðalnámskrá grunnskóla (2011) 

kemur hins vegar fram að mikilvægt sé að lykilhæfni náms endurspeglist í öllum 

námsgreinum og sé höfð að leiðarljósi í gegnum allt nám og kennslu. Mikilvægt er að allir 

nemendur nái þessari lykilhæfni og séu við lok 10. bekkjar orðnir færir um að beita henni. Til 

þess að hægt sé að framfylgja þessu þurfa kennarar að beita fjölbreyttum kennsluaðferðum 

þar sem þeir skapa frjóar námsaðstæður og örvandi námsumhverfi. Einnig þurfa nemendur 

að fá tækifæri til að nýta þekkingu sína í öllum námsgreinum í nýjum og ókunnum 

aðstæðum. Verkefnamiðað nám endurspeglar því margt af því sem aðalnámskráin gerir 

kröfur um og býður upp á fleiri möguleika í kennslu heldur en hefðbundið nám. Erfitt getur 

reynst að flétta lykilhæfni aðalnámskrár inn í stærðfræðinám og kennslu. Verkefnamiðað 

nám í stærðfræði og samþætting námgreina getur því verið góð leið til að þjálfa þessa 

lykilhæfni. 

2.4 Hæfniviðmið aðalnámskrár grunnskóla 

Þegar hæfniviðmið aðalnámskrár í stærðfræði eru skoðuð er áhugavert að sjá að hægt er að 

tengja flest þeirra við verkefnamiðað nám og mörg eiga vel við í verkefnamiðaðri kennslu. 

Kennarar geta því notast við verkefnamiðað nám til að koma hinum ýmsu hæfniviðmiðum 

fyrir sem ekki er auðvelt að ná í gegnum hefðbundna kennslu. Hér á eftir er farið yfir þau 

hæfniviðmið sem tengjast hugmyndafræði verkefnamiðaðs náms og þau sett upp í töflu 

(Aðalnámskrá grunnskóla, 2013). 

Tafla 1. Hæfniviðmið í stærðfræði sem eiga við verkefnamiðað nám 

Námsþáttur Við lok 7. bekkjar getur nemandi: 

 

Að geta spurt og svarað 
með stærðfræði 

• leyst stærðfræðiþrautir um viðfangsefni sem gefa tækifæri til að beita 
innsæi, eigin túlkun og framsetningu, byggða á fyrri reynslu og þekkingu.  

• sett fram, meðhöndlað, túlkað og greint einföld reiknilíkön, teikningar og 
myndrit sem tengjast umhverfi hans og daglegu lífi.  

 

Að kunna að fara með 
tungumál og verkfæri 
stærðfræðinnar 

• notað óformlega framsetningu annars vegar og táknmál stærðfræðinnar 
hins vegar og sýnt að hann skilur innbyrðis tengsl þeirra. 

• sett sig inn í og tjáð sig, bæði munnlega og skriflega, um ólíkar leiðir við 
lausnir stærðfræðiverkefna. 

• valið og notað hentug verkfæri, þar með talin hlutbundin gögn, reiknirit, 
talnalínu, vasareikni og tölvu, til rannsókna á stærðfræðilegum 
viðfangsefnum. 

 

Vinnubrögð og beiting 
stærðfræðinnar 

• tekið þátt í að þróa fjölbreyttar lausnaleiðir, með því m.a. að nota 
skráningu með tölum, texta og teikningum. 

• rannsakað, sett fram á skipulegan hátt og rökrætt stærðfræðilega, með 
því m.a. að nota hlutbundin gögn, skráningu og upplýsingatækni. 

• undirbúið og flutt kynningar á eigin vinnu með stærðfræði. 

• unnið í samvinnu við aðra að lausnum stærðfræðiverkefna, þar sem byggt 
er á ólíkum forsendum og hugmyndum nemenda.  

• þekkt helstu hugtök um fjármál og geti tekist á við verkefni úr umhverfinu 
eða samfélaginu, þar sem þarf að afla upplýsinga, vinna úr þeim og finna 
lausn.  

• áttað sig á möguleikum og takmörkum stærðfræðinnar til að lýsa 
veruleikanum. 

Tölur og reikningur • tekið þátt í að þróa hentugar aðferðir við reikning með ræðum tölum sem 
byggja á eigin skilningi. 

• leyst viðfangsefni sem sprottin eru úr daglegu lífi og umhverfi með 
hugarreikningi, vasareikni, tölvuforritum og skriflegum útreikningum.  

• notað almenn brot, tugabrot og prósentur við útreikninga á daglegum 
viðfangsefnum. 

 

Rúmfræði og mælingar 

• notað hugtök og aðferðir rúmfræðinnar til að útskýra hversdagsleg og 
fræðileg fyrirbrigði.  

• notað mælikvarða og einslögun í tengslum við teikningar, áætlað ummál, 
flatarmál og rúmmál í raunverulegum aðstæðum, rannsakað aðferðir til 
að reikna það. 

2.5 Samantekt 

Verkefnamiðað nám getur hentað vel í allri kennslu og getur ýtt undir sjálfstæði og innri 

áhugahvöt nemenda. Kennsluaðferðin á vel við aðalnámskrá grunnskóla og getur hjálpað 

kennurum að ná utan um þau hæfniviðmið sem þar birtast. Verkefnamiðað nám undirbýr 

einnig nemendur fyrir daglegt líf utan skólastofunnar. Rannsóknir sem gerðar hafa verið á 

verkefnamiðuðu námi leiða meðal annars í ljós að nemendum í verkefnamiðuðu 

stærðfræðinámi gengur betur að tengja efnið við daglegar athafnir. Gullverkefni eru skipulag 

í kringum verkefnamiðað nám sem var gert til að auðvelda kennurum að nota 

hugmyndafræði kennsluaðferðarinnar. Kennurum getur oft reynst erfitt að nota fjölbreyttar 

kennsluaðferðir í stærðfræði og er hefðbundin kennsla langalgengasta aðferðin sem 

stærðfræðikennarar beita. Gullverkefni geta þess vegna nýst vel til að innleiða fjölbreyttari 

kennsluhætti í stærðfræði og fá stærðfræðikennara til að hugsa út fyrir bókina.  

3 Handbókin 

Í þessum kafla verður fjallað um handbókina, raunverkefnið og kennsluleiðbeiningarnar sem 

því fylgja. Handbókin er meðal annars hugsuð til þess að styðja við kennara og auðvelda 

þeim að tileinka sér verkefnamiðaða kennslu, en einnig getur hún nýst kennurum með mikla 

reynslu af verkefnamiðuðu námi. Stuttlega verður sagt frá raunverkefninu í heild og svo 

verður farið í gegnum verkefnalýsingu og ítalaga sagt frá skipulagi og framkvæd þess. 

Kennsluleiðbeiningarnar eru gerðar til að auðvelda aðgengi og auka skilning kennara á 

raunverkefninu sem slíku. Erfitt getur reynst fyrir kennara að ætla að nota verkefni sem ekki 

fylgja kennsluleiðbeiningar. Hins vegar þurfa kennarar ekki að notast við 

kennsluleiðbeiningarnar eins og þær eru settar fram í handbókinni og geta breytt þeim eftir 

sínu höfði þegar þeir vinna raunverkefnið með sínum nemendum. Fjallað verður stuttlega 

um námsmat og hvernig hægt sé að meta nemendur í verkefnamiðuðu námi. Tekin eru 

nokkur dæmi um sjálfsmat og jafningjamat sem notað var við framkvæmd raunverkefnisins. 

3.1 Raunverkefni: Skipulag skólalóðar 

Verkefnið var sett upp sem heildstætt verkefni sem hægt væri að vinna með nemendum á 

miðstigi. Verkefnið var hugsað til þess að auka áhuga nemenda á eigin umhverfi og efla 

nemendur í sjálfstæðum vinnubrögðum og hugsun. Samþætting námsgreina var einhver í 

verkefninu en fyrst og fremst var tekið mið af stærðfræðikennlsu og viðmiðum í stærfræði. 

Verkefnið var unnið í samvinnu við umsjónarkennara 7. bekkjar þar sem þeir sjá um kennslu í 

öllum námsgreinum. Við gerð raunverkefnis var tekið mið af því námsefni sem unnið er með 

á miðstigi og má þar helst nefna bókina Stiku. Einnig var notast við þau hæfniviðmið 

aðalnámskrár sem lögð eru fram við lok 7. bekkjar. Verkfenið sem nemendur fengu var að 

skipuleggja sína skólalóð. Nemendur þurftu að byrja á því að skoða skólalóðir og kanna allt 

sem þeir vissu um skólalóðir og leikvelli. Nemendur skrifuðu svo stjórnendum skólans 

formlegt bréf þar sem þeir báðu um leyfi fyrir því að taka þátt í skipulagi skólalóðarinnar. 

Þetta gerðum við í samráði við skólastjórnendur þar sem verið er að fara að skipuleggja og 

hanna nýja skólalóð við skólann. Því næst fengu nemendur fyrir fram ákveðna upphæð sem 

þeir höfðu til ráðstöfunar við verkefnið. Nemendur þurftu að gera fjárhagsáætlun í Excel og 

bjuggum við til Excelskjal fyrir nemendur sem þeir notuðu við gerð áætlunarinnar. Til að geta 

skipulagt lóðina, fundið leiktæki og undirlag sem hentar og gert fjárhagsáætlun í kringum 

þetta allt þá þurftu nemendur að reikna flatarmál lóðarinnar og útbúa teikningar af lóðinni 

sem voru hlutfallslega réttar. Í lok verkefnisins skiluðu nemendur svo kynningarspjaldi þar 

sem eftirfarandi þættir komu fram: fjárhagsáætlun, útreikningar á kostnaði, 

flatarmálsútreikningar, teikningar af skólalóðinni í réttum hlutföllum og lýsingar á öllum 

svæðum lóðarinnar og þeim leiktækjum sem nemendur völdu. Á spjaldinu var einnig skrifleg 

kynning á hópnum og verkefninu þeirra. Nemendur máttu svo bæta öllum þeim upplýsingum 

sem þeir vildu á spjaldið svo lengi sem það tengdist verkefnavinnunni. Stór hluti verkefnisins 

heyrir undir stærðfræði þar sem mikið var unnið með flatarmálsútreikninga og teikningar og 

svo kostnaðaráætlun og aðra útreikninga við kostnað. Verkefnislýsingin hér á eftir er byggð á 

skipulagi gullverkefna og þrepunum sjö sem greint var frá í 2. kafla. Farið verður í gegnum 

verkefnislýsinguna skref fyrir skref og ítarlega fjallað um skipulag og framkvæmd 

raunverkefnisins.  

3.1.1 Verkefnislýsing  

Í fyrsta hluta verkefnisins er notuð kveikja sem á að vekja áhuga nemenda á verkefninu. 

Rætt er við nemendur um skólalóðina og hvað sé hægt að gera til þess að bæta hana. 

Nemendur eru svo spurðir hvort þeir hafi áhuga á að taka þátt í að endurskipuleggja lóðina. 

Mikilvægt er að nemendur taki þátt í umræðum og taki afstöðu til viðfangsefnisins. Sett er 

fram rannsóknarspurning sem vekur áhuga nemenda, til dæmis Hvernig getum við tekið þátt 

í að endurskipuleggja skólalóðina okkar? Næsta skref er að skrifa skólastjóra bréf þar sem 

beðið er um leyfi fyrir að nemendur endurskipuleggi lóðina. Nemendum er því næst skipt í 

fjögurra manna hópa. Nemendur hjálpast að við að skrifa skólastjóranum bréf og komast að 

sameiginlegri niðurstöðu um innihald bréfsins. Hver og einn hópur þarf að skrifa sitt bréf og 

senda á kennara sem kemur því til skólastjóra. Gert er ráð fyrir að minnsta kosti tveimur 

kennslustundum í fyrsta hluta og þegar svör frá skólastjóra liggja fyrir er hægt að halda áfram 

í næsta hluta verkefnisins. 

Í öðrum hluta verkefnisins sýnir kennari nemendum teikningar af skólalóðinni og því 

svæði sem þeir eiga að skipuleggja. Kennari leiðbeineinir nemendum og hjálpar þeim að 

finna lausn á því hvernig þeirra lóð getur orðið. Kennari gefur nemendum svigrúm til að 

koma með fullt af hugmyndum sem hægt er að velja úr og þróa betur. Hver og einn nemandi 

skissar upp teikningu af skólalóðinni og velur sér það sem hann vill hafa á lóðinni. Hópurinn 

ber svo saman bækur sínar og velur úr þeim hugmyndum sem koma frá öllum meðlimum 

hópsins. Hóparnir finna sér nafn og búa til merki fyrir hópinn og kynna svo sínar hugmyndir 

fyrir öllum bekknum. Gert er ráð fyrir að minnsta kosti fjórum kennslustundum í annan hluta 

og þegar allir hópar hafa fundið sér nafn og klárað að kynna hugmyndir sínar fyrir bekknum 

er hægt að halda áfram í næsta hluta verkefnisins.  

Í þriðja hluta verkefnisins fer kennari yfir flatarmál og fermetra og tekur jafnvel dæmi til 

upprifjunar úr Stiku. Kennari sýnir nemendum einnig hvernig þeir reikna flatarmál í réttum 

hlutföllum þegar þeir eru að vinna með teikningar af stórum svæðum. Nemendur æfa sig í að 

skipuleggja lóð og vinna með fermetra og hlutföll. Nemendur teikna 100 fm lóð í réttum 

hlutföllum þar sem 1 cm er jafnt og 1 m. Þeir mega svo skipuleggja lóðina eins og þeir vilja og 

setja allt sem þeim dettur í hug á hana. Hver og einn nemandi stendur upp og kynnir sína lóð 

fyrir öllum bekknum. Kennari rifjar aftur upp hvernig við mælum og reiknum flatarmál og 

setur nemendum fyrir heimavinnu þar sem þeir vinna með flatarmál. Nemendur eiga að 

mæla herbergið sitt og finna flatarmál þess. Með þessu fá nemendur betri skilning á 

flatarmáli og tengja það við raunveruleikann. Gert er ráð fyrir að minnsta kosti fjórum 

kennslustundum í þriðja hluta og þegar nemendur hafa lokið við að kynna sínar lóðir og skila 

heimavinnu er hægt að halda áfram í næsta hluta verkefnisins.  

Í fjórða hluta verkefnisins fer kennari yfir lengdir og mælingar skólalóðar og reiknar 

flatarmál hennar upp á töflu með nemendum. Kennari úthlutar síðan hverjum hóp 

milliblöðum og sýnir hvernig best er að nota þau til þess að teikna upp skólalóðina. Hver og 

einn hópur gerir síðan teikningar af skólalóðinni á milliblöð og teikningarnar þurfa að vera í 

réttum hlutföllum þar sem 1 cm er jafnt og 1 m. Kennari hjálpar nemendum að finna mál á 

leiktækjum og öðru sem á að fara á þeirra lóð og hóparnir þurfa svo að sjá hverjar af 

hugmyndum þeirra muni komast fyrir á lóðinni. Hóparnir ákveða hvað á að vera hvar á 

lóðinni og setja allt í réttum hlutföllum inn á teikningarnar. Gert er ráð fyrir að minnsta kosti 

sex kennslustundum í þennan hluta þar sem öll vinna við teikningarnar þarf að vera vel 

vönduð. Þegar allir hópar hafa lokið við sínar teikningar er hægt að halda áfram í næsta 

verkefni.  

Í fimmta hluta verkefnisins gefur kennari nemendum upp allt það sem á að koma fram í 

kostnaðaráætlun, til dæmis má nefna kostnað við undirlag, gróður og leiktæki. Hver og einn 

hópur reiknar allan þann kostnað sem þarf að vera í þeirra kostnaðaráætlun. Kennari deilir 

Excelskjali með nemendum og þeir geta fyllt inn í það allan kostnað og notað við útreikninga. 

Kennari gerir nemendum svo grein fyrir því hvernig framsetningu á lokaniðurstöðum 

verkefnisins verði háttað. Hóparnir setja allar niðurstöður sínar á kynningarspjald og gera 

glærukynningu sem þeir notast við þegar þeir kynna afrakstur verkefnavinnunnar. Kennari 

setur viðmið um þær upplýsingar sem eiga að koma fram á kynningarspjaldi og í glærum, en 

nemendur hafa svigrúm til þess að bæta við öðrum upplýsingum að eigin vali. Nemendur 

bjóða samnemendum, öðrum kennurum, skólastjórnendum og öðrum sem þeir telja 

viðeigandi að bjóða á kynninguna. Kennari finnur svo góðan tíma fyrir kynningu og sér til 

þess að allir komist sem nemendur vilja bjóða. 

3.1.2 Tenging raunverkefnis við aðalnámskrá og hæfniviðmið 

Raunverkefnið er meðal annars unnið út frá aðalnámskrá grunnskóla (2013) og þeim 

hæfniviðmiðum sem þar koma fram. Eins og fram hefur komið er verkefnið ætlað til kennslu 

á miðstigi og því er tekið mið af þeim hæfniviðmiðum sem sett eru fram í hverri námsgrein 

fyrir sig við lok 7. bekkjar. Verkefnið er samþætt úr flestum þeim námsgreinum sem kenndar 

eru á miðstigi, eða: stærðfræði, íslensku, samfélagsfræði, náttúrufræði og ensku. Eins og 

greint var frá í 2. kafla á verkefnamiðað nám mjög vel við lykilhæfni aðalnámskrár 

grunnskóla. Í aðalnámskrá (2013) segir að taka eigi mið af lykilhæfni í allri kennslu þvert á 

allar námsgreinar. Þetta getur reynst erfitt í hefðbundinni kennslu og þess vegna hentar 

verkefnamiðað nám vel til þess að styðja við hæfni nemenda í þessum lykilþáttum. Hér á 

eftir er greint frá þeim hæfniviðmiðum í stærðfræði sem unnið var með við gerð verkefnisins 

og þau sett upp í töflu (Aðalnámskrá grunnskóla, 2013). 

Tafla 2. Hæfniviðmið í stærðfræði sem unnið var með við gerð raunverkefnis 

Námsþáttur Við lok 7. bekkjar getur nemandi: 

 

Að geta spurt og svarað með 
stærðfræði 

• leyst stærðfræðiþrautir um viðfangsefni sem gefa tækifæri til að beita 
innsæi, eigin túlkun og framsetningu, byggða á fyrri reynslu og 
þekkingu.  

• sett fram, meðhöndlað, túlkað og greint einföld reiknilíkön, teikningar 
og myndrit sem tengjast umhverfi hans og daglegu lífi.  

 

Að kunna að fara með 
tungumál og verkfæri 
stærðfræðinnar 

• notað óformlega framsetningu annars vegar og táknmál 
stærðfræðinnar hins vegar og sýnt að hann skilur innbyrðis tengsl 
þeirra. 

• valið og notað hentug verkfæri, þar með talin hlutbundin gögn, reiknirit, 
talnalínu, vasareikni og tölvu, til rannsókna á stærðfræðilegum 
viðfangsefnum. 

Vinnubrögð og beiting 
stærðfræðinnar 

• undirbúið og flutt kynningar á eigin vinnu með stærðfræði. 

• unnið í samvinnu við aðra að lausnum stærðfræðiverkefna, þar sem 
byggt er á ólíkum forsendum og hugmyndum nemenda.  

• þekkt helstu hugtök um fjármál og geti tekist á við verkefni úr 
umhverfinu eða samfélaginu, þar sem þarf að afla upplýsinga, vinna úr 
þeim og finna lausn.  

 

Tölur og reikningur 

• leyst viðfangsefni sem sprottin eru úr daglegu lífi og umhverfi með 
hugarreikningi, vasareikni, tölvuforritum og skriflegum útreikningum.  

• skráð hlutföll og brot á ólíka vegu 

 

Rúmfræði og mælingar 

• notað hugtök og aðferðir rúmfræðinnar til að útskýra hversdagsleg og 
fræðileg fyrirbrigði.  

• tengt tölur og útreikninga við flatarmyndir og þrívíða hluti.   

• notað mælikvarða og einslögun í tengslum við teikningar, áætlað 
ummál, flatarmál og rúmmál í raunverulegum aðstæðum, rannsakað 
aðferðir til að reikna það. 

3.2 Kennsluleiðbeiningar og námsmat 

Þegar kemur að því að búa til námsefni og kennsluleiðbeiningar skiptir miklu máli að 

tengja leiðbeiningarnar við þá námskrá sem verið er að fara eftir hverju sinni (Ingvar 

Sigurgeirsson, 1999). Kennsluleiðbeiningarnar sem fylgja þessu verkefni eru því unnar með 

hliðsjón af þeim kröfum sem gerðar eru til nemenda við lok 7. bekkjar í aðalnámskrá 

grunnskóla (2013). Kennsluleiðbeiningarnar sem fylgja verkefninu eru útskýringar á því 

hvernig best er að nemendur vinni verkefnið og hvað kennarar geta gert til þess að leiðbeina 

þeim í gegnum það. Kennsluleiðbeiningarnar eru ekki hugsaðar sem nákvæmar leiðbeiningar 

fyrir kennara til þess að fylgja. Eins og fram hefur komið þá er hlutverk kennara í 

verkefnamiðaðri kennslu að leiðbeina nemendum í gegnum viðfangsefnið og þess vegna tel 

ég ekki viðeigandi að hafa kennsluleiðbeiningarnar of nákvæmar. Kennarar eiga að hafa 

svigrúm til þess að aðlaga þær að sínum aðferðum og venjum án þess þó að verkefnið missi 

marks. Kennsluleiðbeiningarnar gera einnig ráð fyrir því að nemendur hafi svigrúm til að þróa 

verkefnið og aðlaga að sínum þörfum námslega séð og einnig að sínu áhugasviði. Nemendur 

eiga því að geta gert verkefnið að sínu og fengið mismunandi lokaniðurstöður án þess að það 

hafi áhrif á námsmat.  

Þegar kom að því að ákvarða námsmat fyrir raunverkefnið var að mörgu að hyggja. Í 

verkefnamiðuðu námi er lögð áhersla á fjölbreyttar aðferðir við námsmat sem hvetja 

nemendur áfram og gefa þeim tækifæri til þess að bæta sig. Námsmatið þarf einnig að tengja 

við hæfniviðmið aðalnámskrár og endurspegla hvernig nemendum tekst að ná tökum á þeim. 

Leiðsagnarmat er námsmatsform sem á líklega hvað best við í verkefnamiðuðu námi, en þar 

er lögð áhersla á að meta hvar nemendur standa svo að hver og einn fái leiðsögn við hæfi. 

Leiðsögnin felur í sér að kennari fari vel yfir styrkleika og veikleika og hjálpi þeim að 

skipuleggja eigið nám á þann hátt að þeir fái sem mest úr úr því (Erna Ingibjörg Pálsdóttir, 

2011, bls. 31-32). Í þessu raunverkefni er unnið með hæfniviðmið aðalnámskrár og er því 

auðvelt fyrir kennara að meta hvert og eitt hæfniviðmið í gegnum alla hluta 

verkefnavinnunnar. Nemendur skila verkefnum eftir hvern hluta til kennara sem getur þá 

metið vinnuna og gefið nemendum endurgjöf. Yfirleitt hentar betur að gefa skriflega 

endurgjöf í verkefnamiðuðu námi sem gefur nemendum tækifæri til þess að bæta sig. Gott er 

að gefa nemendum tækifæri til að sjá hvar þeir standa og bæta sig eftir hvern hluta 

verkefnavinnunnar. Þrep fimm í ferli gullverkefna fjallar um ígrundun nemenda á 

verkefnavinnunni og það þykir mikilvægt að nemendur meti eigin vinnu í gegnum allt ferlið. 

Þrep sex í ferlinu fjallar um að endurgjöf og gagnrýni sé uppbyggjandi og gefi nemendum sýn 

á gæði eigin vinnu í gegnum allt ferlið. Þar er einnig fjallað um mikilvægi þess að nemendur 

læri að meta samnemendur sína og fái tækifæri til að gefa hvert öðru endurgjöf.  

Í verkefnum eins og þessu er því gott að notast við ígrundun, sjálfsmat og jafningjamat þar 

sem hver og einn metur eigin virkni og virkni hinna í hópnum sínum. Hér á eftir koma dæmi 

um sjálfsmat og jafningjamat sem notað var við framkvæmd raunverkefnisins. 

 

Tafla 3. Dæmi um sjálfsmat sem notað var í raunverkefni 

Sjálfsmat 

Nafn: 

Hvernig metur þú eigið framlag? 

Ég lagði mig alltaf fram 
 

Ég lagði mig stundum fram 
 

Ég lagði mig aldrei fram 

Tafla 4. Dæmi um jafningjamat sem notað var í raunverkefni 

Jafningjamat 
Nafn hóps: 

Hvernig metur þú framlag vinnufélaga? 

Nafn félaga: 

Lagði sig alltaf fram  

Lagði sig stundum fram  

Lagði sig aldrei fram  

Nafn félaga: 

Lagði sig alltaf fram  

Lagði sig stundum fram  

Lagði sig aldrei fram  

Nafn félaga: 

Lagði sig alltaf fram   

Lagði sig stundum fram  

Lagði sig aldrei fram  

Tafla 5. Dæmi um ígrundun sem notuð var í raunverkefni 

Ígrundun 

Nafn: 

Hvernig gekk 
verkefnavinnan? 

 

Hvað gekk vel?  

Hvað gekk ekki eins vel?  

Hvað lærðir þú af 
verkefnavinnunni? 

 

Hvað var 
skemmtilegast? 

 

Hvað var ekki eins 
skemmtilegt? 

 

Hvað gætu kennarar 
gert til þess að bæta 
verkefnið? 

4 Lokaorð 

Í þessari greinargerð var farið yfir kennsluhætti verkefnamiðaðs náms og kosti þess að nýta 

verkefnamiðað nám í stærðfræðikennslu. Þá voru hæfniviðmið aðalnámskrár skoðuð með 

tilliti til verkefnamiðaðs náms og litið var á fræðilegar heimildir og rannsóknir tengdar því. 

Einnig var farið yfir skipulag, uppsetningu og gerð raunverkefnis og kennsluleiðbeininga sem 

fylgja greinargerðinni. Við gerð þessa lokaverkefnis hef ég fengið mikinn áhuga á 

áframhaldandi vinnu með verkefnamiðað nám og kennslu. Ég tel kennsluaðferðina geta 

stuðlað að fjölbreyttu og árangursríku skólastarfi í grunnskólum landsins. Ég vonast því til að 

sem flestir geti nýtt sér mína reynslu til góðs og geti haft verkefnið mitt til hliðsjónar við 

skipulag verkefnamiðaðrar kennslu. Ég mun án efa halda áfram að kynna mér 

hugmyndafræði verkefnamiðaðs náms og nýta mér hana í starfi mínu sem kennari. Ég er svo 

lánsömað starfa í skóla sem tileinkar sér þessa kennsluhætti, en það verður gaman að sjá 

hvernig aðferðirnar þróast á næstu árum og lærdómsríkt að fá tækifæri til að taka þátt í því 

ferli. Ég veit að ég á margt eftir ólært en það er aldrei að vita nema hér hafi kviknað áhugi 

sem komi til með að móta mig sem kennara. 

